ޔައުމިއްޔާ

ޢާއްމު ކޮމިޓީގެ ފުރަތަމަ ބައްދަލުވުން. (31.03.2010)

އިދާރީ މޭޒުން ވާހަކަދެއްކެވުން:

އައްސަލާމް ޢަލައިކުމް. އާދެ، މިއަދު އަޅުގަނޑުމެން ބައްދަލުކޮށްލެވުނީ ރައްޔިތުން މަޖިލީހުގެ ގަވާއިދުގެ 120 ވަނަ މާއްދާގައި ބަޔާންކުރައްވާފައިވާ ގޮތުން މުޤައްެރިރަކާއި، މުޤަރިރުގެ ނައިބެއް ހޮވުމަށްޓަކައި. އާދެ، މިއަދު މުޤައްރިރެއް ހޮވުމަށް އަޅުގަނޑު ފުރުޞަތު ހުޅުވާލަން. އާދެ، އެންމެ ފުރަތަމަ ޢަޒީޒު.

މާވަށު ދާއިރާގެ މެންބަރު ޢަބްދުލްޢަޒީޒު ޖަމާލު އަބޫބަކުރު ވާހަކަދެއްކެވުން:

ޝުކުރިއްޔާ. އަޅުގަނޑު މިނިވަން މެންބަރެއް ކަމުގައިވާ ތުޅާދޫ ދާއިރާގެ ޢިއްޒަތްތެރި މެންބަރު ނާޒިމު ރަޝާދުގެ ނަން ހުށަހަޅަން. 

ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:

ހުޅުހެންވޭރު ދާއިރާގެ ޢިއްޒަތްތެރި މެންބަރު ރީކޯ މޫސާ މަނިކު.

ތިނަދޫ ދާއިރާގެ މެންބަރު މުޙައްމަދު ޤަސަމު ވާހަކަދެއްކެވުން:

އަޅުގަނޑު ހިތަދޫ މެދު ދާއިރާގެ ޢިއްޒަތްތެރި މެންބަރު މުޙައްމަދު ރަޝީދުގެ އެ ހުށަހެޅުއްވުމަށް ތާއީދު ކުރަން. 

ތުލުސްދޫ ދާއިރާގެ މެންބަރު ރޮޒައިނާ އާދަމު ވާހަކަދެއްކެވުން:

އަޅުގަނޑު ޢަޒީގެ ހުށަހެޅުމަށް ތާއީދުކޮށްލަން. 

އިދާރީމޭޒުން ވާހަކަދެއްކެވުން:

އިތުރު ނަންފުޅެއް ހުށަހަޅަން ބޭނުންފުޅުތޯ. އާދެ، ކޮން ބޭފުޅެއްތޯ އިންނެވީ، އެ ބޭފުޅާ އަށް ދެން ފުރުޞަތުއަރުވަން. އަޅުގަނޑަކަށް ނަމެއް ނޭނގެ. ވިދާޅުވެދެއްވާ. އާދެ، ނާޒިމު ރަޝާދު. ދެންމެ ފުރުޞަތަކަށް އެދިލެއްވިން ދެއްތޯ. ނޫން.. އާދެ، އިތުރު ނަމެއް ހުށަހަޅަން ބޭނުންފުޅުތޯ. (ވަގުތުކޮޅަކަށްފަހު) އާދެ، އިތުރު ނަންފުޅެއް ހުށަހަޅަން ބޭނުންފުޅުތޯ އެއްވެސް ބޭފުޅެއް. (ވަގުތުކޮޅަކަށްފަހު) އާދެ، މިހާރު ހުށަހެޅިފައި ދެ ނަންފުޅެއް. އެއީ ހުޅުހެންވޭރު ދާއިރާގެ މެންބަރު މޫސާ މަނިކު އަދި ތުޅާދޫ ދާއިރާގެ މެންބަރު ނާޒިމު ރަޝާދު. މި  ހުށަހެޅުނު ދެ ނަންފުޅަށް އަޅުގަނޑު ވޯޓަށް އަހާލާނަން. އާދެ އެންމެ ފުރަތަމަ ހުށަހެޅުނު ނަންފުޅަށް. އެއީ ތުޅާދޫ ދާއިރާގެ މެންބަރު ނާޒިމު ރަޝާދު. 

ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:
އަޅުގަނޑު ޤަބޫލުކުރާ ގޮތުގައި ހުށަހެޅި ތާއީދު ލިބޭ ނަންފުޅަކަށް ވޯޓަށް އަހަންޖެހޭނީ.

އިދާރީމޭޒުން ވާހަކަދެއްކެވުން:

އާދެ، މަޢާފުކުރައްވާ، އާދެ، މިހާރު ދެ ނަންފުޅު ހުށަހަޅާފައި ދެ ނަންފުޅަށް ވެސް އިނީ ދެ ބޭފުޅަކު ތާއީދު ކުރައްވާފައި. އާދެ، އެހެންވީމާ، ހުޅުހެންވޭރު ދާއިރާގެ މެންބަރު މޫސާ މަނިކުގެ ނަންފުޅަށް ވޯޓަށް އަހާލަން. (ވޯޓުދެއްވުން) އާދެ، 5 މެންބަރު ތާއީދު ކުރައްވާފައި މި ވަނީ. އާދެ، އޭގެފަހުގައި 5 މެންބަރުން ވީމާ އަދި އެހެންވެގެން އެބަ އަނެއް ނަންފުޅަށް ވެސް އަޅުގަނޑު ވޯޓަށް އަހާލަން އެބަޖެހޭ. އެއީ ތުޅާދޫ ދާއިރާގެ މެންބަރު ނާޒިމު ރަޝާދު. (ވޯޓުދެއްވުން) އެހެންވީމާ، ތުޅާދޫ ދާއިރާގެ މެންބަރު ނާޒިމް ރަޝާދަށް ލިބިލައްވާފައި މި ވަނީ 6 ވޯޓު. މި ކޮމިޓީގެ އަޣުލަބިއްޔަތުން މި އޮތީ ހޮވިވަޑައިގެންފައި މުޤައްރިރެއްގެ ގޮތުގައި ތުޅާދޫ ދާއިރާގެ މެންބަރު ނާޒިމް ރަޝާދު. ވީމާ، އަޅުގަނޑު ތުޅާދޫ ދާއިރާގެ މެންބަރު ނާޒިމު ރަޝާދަށް ރިޔާސަތަށް ވަޑައިގެން ދެއްވުމަށް ދައުވަތު އަރުވަން. 

(ވަގުތުކޮޅަކަށްފަހު)

ތުލުސްދޫ ދާއިރާގެ މެންބަރު ރޮޒައިނާ އާދަމު ވާހަކަދެއްކެވުން:

އޭގައި ހަމަ މައްސަލަ އެއް ނެތް އިނގޭތޯ. އެހެންވީމާ، މިކޮޅުން ކުރިއަށް ގެންދަވާ ގޮތަށް ދެއްތޯ. 

(ވަގުތުކޮޅަކަށްފަހު)

ގެމަނަފުށި ދާއިރާގެ މެންބަރު އިލްހާމު އަޙްމަދު ވާހަކަދެއްކެވުން:

އާދެ، ޑެޕިއުޓީ އަކަށް އަޅުގަނޑު ނަންފުޅެއް ހުށަހަޅާލަން ފުރުޞަތު މިހާރު އޯކޭ ދެއްތޯ. އަޅުގަނޑު ޢަޒީގެ ނަން ހުށަހަޅަން. އެހެންވެ ފުރުޞަތު ބޭނުންކޮށްލީ. 

ތުލުސްދޫ ދާއިރާގެ މެންބަރު ރޮޒައިނާ އާދަމު ވާހަކަދެއްކެވުން:

އަޅުގަނޑު ތާއީދުކޮށްލަން.

އިދާރީ މޭޒުން ވާހަކަދެއްކެވުން:

އިތުރު ނަންފުޅެއް ހުށަހަޅައްވަންތޯ އެއްވެސް ބޭފުޅެއް. ވީމާ، މިހާރު އެންމެ ނަންފުޅެއް ހުށަހަޅުއްވާފައި ވާތީވެ އެ ނަންފުޅަށް، އެ ނަންފުޅަކީ މި ކޮމިޓީގެ ނައިބު މުޤައްރިރެއްގެ ގޮތުގައި ހޮވިވަޑައިގެންފައި ވާކަމަށް ދަންނަވާލަން. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

ޝުކުރިއްޔާ އެންމެހާ ޢިއްޒަތްތެރި މެންބަރުން. އަޅުގަނޑަށް ތިދެއްވި ތާއީދަށްޓަކައި ވަރަށް ބޮޑަށް ޝުކުރުވެރިވަން. އަޅުގަނޑުމެން ބައްދަލުވުން ބާއްވާނެ ގޮތްތަކާއި ކަންތައްތައް ރޭވުމަށްޓަކައި އަޅުގަނޑުމެން ފަހުން އިތުރު ބައްދަލުވުމެއް ބޭއްވުމަށް އަޅުގަނޑަށް ފެންނަނީ. އެއީ މިއަދުގެ ބަހުސް އަޅުގަނޑުމެންނަށް ވެސް ވަރަށް މުހިއްމު ކަންނޭނގެ. އެހެންވީމާ، ބަހުސްގައި ބައިވެރިވުމަށް ހުރިހާ ޢިއްޒަތްތެރި މެންބަރުންނަށް ފުރުޞަތު އަރުވަން އަޅުގަނޑަށް ފެންނާތީ އެ ގޮތަށް ޢިއްޒަތްތެރި މެންބަރުން ޤަބޫލުފުޅު ކަމަށް ވާނަމަ އެ ގޮތަށް މިއަދުގެ މި ބައްދަލުވުން ނިންމާލަން ގަސްތުކުރަން. 

ވެލިދޫ ދާއިރާގެ މެންބަރު ޢަލީ މުޙައްމަދު ވާހަކަދެއްކެވުން:

އަޅުގަނޑު ވަރަށް ކުޑަ އެއްޗެއް ދަންނަވާލަން ބޭނުންވަނީ. މި ކޮމިޓީގެ މުޤައްރިރު ކަމަށް ތުޅާދޫ ދާއިރާގެ ޢިއްޒަތްތެރި މެންބަރު ނާޒިމު ރަޝާދު ހޮވިވަޑައިގެންނެވީތީ އެކަމަށްޓަކައި ވަރަށް ބޮޑަށް ޝުކުރު ދަންނަވާ ވާހަކަ ދަންނަވަން. ޝުކުރިއްޔާ.
ގެމަނަފުށީ ދާއިރާގެ މެންބަރު އިލްހާމު އަޙްމަދު ވާހަކަދެއްކެވުން:
އަޅުގަނޑު ވެސް ދެން އަނެއް ޑީ.އާރު.ޕީ ގެ ފަރާތުން ޝުކުރު ދަންނަވާލަންވެގެން މަނިކުފާނު މި މަޤާމަށް ހޮވުނީތީ އަޅުގަނޑުމެން ހަމަ ހިތުން އިޚްލާޞްތެރިކަމާ އެކު ޝުކުރު ދަންނަވަން. 

މާވަށު ދާއިރާގެ މެންބަރު ޢަބްދުލްޢަޒީޒު ޖަމާލު އަބޫބަކުރު ވާހަކަދެއްކެވުން:

އާދެ، އަޅުގަނޑު ދަންނަވާލާން ބޭނުންވީ ޝުކުރެއް ނޫން އިނގޭތޯ. އެއީ 2 ޕާޓީގެ އަޣުލަބިއްޔަތު އެއްވަރަކަށް އޮތް ކޮމިޓީއެއްގައި ހަމައެކަނި މަނިކުފާނު މި ދޭތެރެ އެއްވަރު ކޮށްލަވަން އިން އިރު އެއްފަރާތަކަށް ޖެހިވަޑައިނުގަންނަވާ ބޭފުޅަކު މުޤައްރިރަކަށް ވެވަޑައިގަތުމަކީ އަޅުގަނޑު ހިތުން މި ކޮމިޓީ އަށް ލިބުނު ވަރަށް ބޮޑު ކާމިޔާބީ އެއް. އެކަމަށްޓަކައި މަރުޙަބާ ދަންނަވަން އިނގޭތޯ. 
(ވަގުތުކޮޅަކަށްފަހު)
ރިޔާސަތުން ވާހަކަދެއްކެވުން:

އާދެ، އަޅުގަނޑުމެން ވަރަށް މުހިންމު ބަހުސެއް އޮތުމާ އެކު މިއަދުގެ ޖަލްސާ މި ހިސާބުން އަޅުގަނޑުމެން ނިންމާލާނީ. ދެންފަހުން އަޅުގަނޑުމެން ސްލޮޓެއް ނަގަން އިތުރު ބައްދަލުވުމެއް ބާއްވާނީ. ޝުކުރިއްޔާ. 

